
తద్దినమ్ములు వెట్టు - తలఁపుచే నిట్టి

బుద్ది నేర్చుకత్రోవఁ - బోవుచున్నట్టి

తపసుల నియమించుఁ - దావిప్రుఁడగుచు

నపుడిల్వలుండు మ - హామునీశ్వరుల

చాలనర్చించి భో- జనమిడు వేళ

పోలుగ వాతాపి - పొట్టేటిఁ జేసి  850

దాని వధించి త - త్పలలంబు వెట్టి

వానిఁ బేర్కొని “రమ్ము - వాతాపి" యనిన

భుజియించు విప్రుల - పొట్టలు జించి

నిజవర గర్వంబు - నివ్వటిల్లంగ

వెలువడి నిలుచుండి- విప్రులనెల్లఁ

దలపట్టి మ్రింగు పి - తాళ్ళతోఁ గూర్చి

బలవంతుఁడై క్రొవ్వి - పలలభోజనుఁడు

కలశజుఁడాత్రోవఁ - గా నొక్కనాఁడు

సురలెల్ల నీరాక్ష - సులు పసివట్టు

ధరణీసుతులు కోట్ల - తరములు గలరు!  
860

అట్టి పాపాత్ముల - నడఁచి రమ్మనుచు

గట్టిగా తగుబందు - కట్టిన వచ్చి

గహనమార్గమున రాఁ - గని యిల్వలుండు

బహుమానమునఁ బిల్చి- బ్రాహ్మణార్థంబు

నేమించి యప్పటి - కెప్పటివంట

లామతించిన యగ- స్త్యమునీశ్వరుండు

భుజియించి వార్చున -  ప్పుడు సహోదరుని

వృజినాత్మకుఁడు బిల్వ - విని కలశజుఁడు

